
TAHUN 1998 adalah ujian getir bagi kerajaan Malaysia dan seluruh 
rakyatnya. Bermula dari serangan penyangak mata wang asing, ketegangan 
hubungan Malaysia-Singapura, reformasi yang dicetuskan oleh Datuk Seri 
Anwar Ibrahim yang menyebabkan rakyat mula berpecah belah dan kini 
ketibaan fenomena La Nina. 
  Kebijaksanaan kerajaan Malaysia khususnya Datuk Seri Dr Mahathir Mohamad 
mengatur langkah demi langkah untuk menstabilkan nilai ringgit harus 
dihargai. 
  Sekiranya tanggungjawab ini diserahkan kepada mereka yang tidak 
berpengalaman dan bijak menguruskan mata wang negara, tentunya keadaan 
bertambah runcing sebagai mana berlaku kepada negara serumpun kita, 
Indonesia. 
  Walaupun masih ada kenaikan harga barang-barang tetapi ianya berlaku 
secara beransur-ansur tidak seperti sesetengah negara yang naik secara 
mendadak. Kerajaan cuba sedaya upaya untuk mengawal kenaikan harga barang 
dan mengadakan barangan subsidi agar tidak membebankan rakyat. 
  Kejayaan Sukan Komanwel Kuala Lumpur 98 berjaya melenyapkan segala 
tohmahan media asing yang tidak pernah senang melihat kejayaan demi 
kejayaan yang dikecapi Malaysia. Kejayaan ini juga diharapkan agar dapat 
menambatkan lagi keyakinan pelabur asing agar terus melabur di negara ini. 
  Malangnya sikap tidak profesional Anwar dan sekutunya yang menaikkan 
emosi penyokongnya dan mencetuskan huru-hara menyebabkan pelabur asing 
kembali meragui kestabilan ekonomi dan politik Malaysia. Ini sudah tentu 
akan memperlambatkan lagi proses pemulihan ekonomi negara. 
  Saya kesal dengan sikap segelintir masyarakat kita yang masih berdegil 
untuk mengadakan perhimpunan haram yang langsung tidak memberi faedah dan 
hanya menyusahkan orang lain terutamanya peniaga dan pengguna jalan raya. 
  Cara mereka ingin menukar kerajaan adalah amat memalukan. Ini bukanlah 
sifat rakyat yang cintakan negaranya. Reformasi yang mereka laungkan tidak 
mempunyai mesej yang pasti. 
  Nampaknya mereka ingin melihat kekacauan, rusuhan, kerosakan harta benda 
awam dan kecurian secara besar-besaran di Indonesia berlaku di Malaysia. 
Saya cadangkan mereka ini keluar saja dari bumi Malaysia dan pilihlah 
mana-mana negara yang mereka suka yang sering berlaku rusuhan dan 
sebagainya supaya mereka dapat menyertainya. 
  Desakan mereka supaya diadakan pilihanraya langsung tidak rasional. Di 
saat kerajaan bertungkus lumus memulihkan ekonomi dan juga langkah untuk 
menghadapi fenomena La Nina, tidak seharusnya rakyat kita dengan sengaja 
ingin menambahkan lagi masalah kepada kerajaan. 
  Sekarang bukanlah masa yang sesuai untuk diadakan pilihanraya. Ada 
perkara yang jauh lebih penting dari itu untuk diselesaikan oleh semua 
rakyat Malaysia yang cintakan negara. 
  Janganlah untuk kepentingan individu kita semua berpecah-belah. 
Sekiranya ada perkara yang tidak memuaskan hati janganlah sampai ingin 
menumbangkan kerajaan yang selama ini telah berjaya dengan cemerlang 
memajukan negara Malaysia dan mewujudkan persefahaman seluruh kaum. 
  Sekiranya Malaysia tidak maju dari segala aspek tentunya apabila berlaku 
kegawatan, negara kita tidak mampu bertahan maka berlakulah perkara yang 
tidak diingini seperti yang dialami negara jiran sekali gus menyebabkan 
rakyat hidup dalam ketakutan dan sengsara. 
  Langkah kawalan mata wang yang diperkenalkan oleh kerajaan Malaysia baru 



menunjukkan tanda positif. Ekonomi kita walaupun sudah ada penawarnya 
tetapi ianya masih di tahap awal pemulihan. 
  Ekoran itu sokongan padu dari seluruh rakyat adalah amat diperlukan 
kerana mereka juga memainkan peranan penting dalam usaha kerajaan Malaysia 
memulihkan ekonomi negara sekali gus mengembalikan semula kepercayaan 
pelabur asing kepada kemampuan ekonomi negara kita. 

